Il rustg sgulont
da Pascal Koller
Giachen ei in rustg verd pign. Dapi ch’el sa far sigliops sco rustgs fan, ha el in siemi – el vul sgular.

El ei savens vegnius ris ora dils auters. Enqualins schevan ch’el batti, auters manegiavan ch’el seigi empau in agen. Mo uss eis ei aschi lunsch. Finalmein ha el contonschiu sia finamira. Oz ei il grond di cheu! Oz vegnan sias stentas a vegnir remuneradas.
El ei daventaus maghers e pallids. El ha gia dapi onns buca fatg part als campiunadis da far sigliops che han liug mintga meins. Sco affon carezava il rustg quels campiunadis pli fetg che tut igl auter. Cura che quels eran mintgamai a fin, magliava el adina ina massa pettas da buglia-mustga.
Mo il patratg vid quellas pettas fa gia vegnir l’aua ad el en bucca.
Il davos temps haveva el desistiu da tut quei ch’el haveva bugen: da ses amitgs, dils campiunadis, dallas pettas da buglia-mustga. Cun tut siu engaschi haveva el en mira mo ina suletta caussa: da saver sgular. La damaun baul, cura ch’ils auters durmevan aunc, levava el ed entscheveva a trenar. La sera era el il davos che mava a letg. Igl emprem dumandavan ses amitgs tgei ch’ei seigi pomai capitau cun el. Pli baul fageva Giachen adina barlot ed era spir veta. Ed uss era el tuttenina aschi serius e viveva tut solitari.
Tec a tec haveva el piars tut ses amitgs. El vegneva numnaus il Giachen met e discurreva strusch pli cun enzatgi. Pli baul paterlava el cullas jarvas, culs nibels e cull’aua. Mo dapi ch’el viveva mo pli per sia gronda finamira, saveva el buca tgei che marschi entuorn el. La sera saveva el gnanc pli sch’ei seigi stau in di da sulegl ni sch’ei hagi pluiu. El viveva en siu agen mund, persuls cun sia finamira.
Ed uss eis el sil crest. Gleiti vul el mussar als auters, per tgei ch’el ha viviu e trenau duront tut quei temps. Per l’emprema gada dapi onns vesa el puspei con bials ch’il mund ei. El auda co ils gregls contan, el senta il vent ed el freda l’odur dallas pettas da buglia-mustga. „Ah, nua sun jeu staus duront tut quels onns? Daco hai jeu viu nuot da quellas custeivladads? Jeu hai semiau, sun staus sco en in sien. Naven dad uss vegnel jeu puspei a guder mintga di.“
Sut il crest ei igl entir vitg serimnaus. Tuts han marveglias e sedamondan tgei ch’il rustg vegni a mussar ad els. Enqualin affon fa tgau ad el. El surri, l’emprema gada dapi onns. El ei aschi ventireivels, aschi libers.

El ei promts per partir. El vul sgular duas gadas entuorn il crest, far in looping e setschentar gest sper las pettas. E lu vegn fatg fiasta. Sgular – ina vera revoluziun pil pievel dils rustgs. Els han tuts fatg il pass dall’aua silla tiara, mo l’aria ha aunc negin dad els conquistau, cun excepziun dils sigliops ch’els san far.

El pren catsch e vul siglir. Sco ord il nuot cumpara ina cigogna fomentada. Ella tschappa Giachen, maglia el e sgola naven.
